
„Kim, moelai ini hari loe soeda djadi mantoe orang. Sabentar malem loe soeda tida tidoer di sini. Biarlah loe bisa-bisa bawa diri, soepaja nama orang toewa djangan dioengkat—oengkat tida bisa adjar anak. Djangan bawa adat seperti di roemah sendiri. Ini tahon loe poenja oemoer soeda toedjoe belas; tentoe djoega loe taoe bagimana jang boleh bikin orang tida senang. Biarlah loe poenja bapa jang soeda ada dalem tanah bisa merasa senang liat loe disajang sama mertoewa dan laki sendiri! Goea djoega tentoe toeroet senang!“

„Nona Kim apanja disalempangin boeat sekarang ini, njonja Seng-tjin,“ kata Emot. „Mertoewanja orang jang mampoe, dan lagi orang jang seperti nona Kim tentoe djoega lakinja misti sajang. Dimana lagi maoe tjari orang jang lebi tjakap ?“ 

Tapi bitjaranja prampoean toewa itoe roepanja tida ada jang perhatiken. Nona kamanten, jang pada waktoe sembajang memang soeda menangis, sekarang mengoetjoerken lebi deres ia poenja aer mata, lantaran merasa amat piloe mendenger iboenja poenja bitjara, hingga sabentar-bentar mah tjomblang misti goenaken sapoetangan boeat bikin kering itoe emboen kasedihan jang meleleh di kadoewa pipinja, dan lantaran merasa amat djengkel, orang toewa itoe laloe berkata:

„Soedalah diam, nona!“  djangan menangis sekarangnja sadja, habis nantinja meloepahken orang toewa jang branakin soesa-soesa.“

